
MINUTI

Il-Minuti tal-Laqgħa Nru 1 li saret fl-1 ta’ Novembru 2017, ġew konfermati.

TQEGĦID TA’ KARTI

IĊ-CHAIRPERSON (l-Onor. Emmanuel Mallia): Onor. Membri, se npoġġi fuq il-Mejda tal-Kamra:

	COM(2017) 674 final – Draft Joint Employment Report from the Commission and the Council accompanying the Communication from the Commission on the Annual Growth Survey 2018;

	COM(2017) 800 final – Communication from the Commission 2018 Draft Budgetary Plans: Overall Assessment; u

	COM(2017) 800 final Annexes 1 to 4 – Annexes to the Communication from the Commission 2018 Draft Budgetary Plans: Overall Assessment.

ONOR. EDWARD SCICLUNA (Ministru tal-Finanzi): Sur President, qiegħed ninnota li l-Alert Mechanism Report ma ssemmix. Illum ħarġu sett ta’ dokumenti, wieħed huwa l-opinjoni fuq id-draft budget u mbagħad miegħu kellek l-annexe u mbagħad kien hemm l-Alert Mechanism Report li huwa ta’ importanza daqs id-dokument li semmejt għall-Kumitat tagħna. Qiegħed niġbed l-attenzjoni biex fil-każ jgħaddulna kopja tiegħu wkoll. 

IĊ-CHAIRPERSON: Mela nitlob lis-Segretarja tagħna biex tindaga ftit għal dak li qed tgħid inti Ministru ħalli naraw x’inhi r-raġuni li dan id-dokument ma wasalx quddiem il-Kumitat. Nirringrazzjak talli ġbidt l-attenzjoni. U issa ngħaddu għad-diskussjoni tagħna llum.


RENDIKONT TAL-OPERAT TAL-MEKKANIŻMU U TAL-FAĊILITÀ GĦALL-ISTABILITÀ FINANZJARJA EWROPEA.

IĊ-CHAIRPERSON: Illum se ningħataw rendikont tal-operat tal-mekkaniżmu u tal-faċilità għall-istabilità finanzjarja Ewropea mis-Sur Alfred Camilleri li huwa s-Segretarju Permanenti fil-Ministeru għall-Finanzi.  

IS-SUR ALFRED CAMILLERI (Segretarju Permanenti fil-Ministeru għall-Finanzi):  Sur President, bażikament il-liġi li biha rratifikat it-trattat tal-ESM tipprovdi li mill-inqas darba fis-sena aħna niġu quddiem il-Parlament sabiex nagħtu rendikont ta’ dak li tkun qiegħda tagħmel din l-istituzzjoni Ewropea. Huwa importanti li nissottolineaw il-fatt li aħna, bħala membri tal-ESM, għandna shareholding f’din l-istituzzjoni. Ikkontribwixxejna finanzjarjament u issa aktar tard nagħtikom spjegazzjoni fuq il-kontribut tagħna, u allura din tolqot biex ngħid hekk lill-pajjiżna b’mod dirett.   

L-ESM huwa l-mekkaniżmu Ewropew li twaqqaf fi żmien il-kriżi finanzjarja biex jgħin u jikkumbatti l-inkwiet li kien inħoloq dak iż-żmien, u li xi ftit jew wisq għadu għaddej u se nispjega għalxiex aktar ‘il quddiem. Bħala istituzzjoni wirtet dik li kienet qabel l-EFSF, il-European Financial Stability Facility. Id-differenza bejniethom hija waħda sostanzjali għax filwaqt li fil-każ tal-EFSF pajjiżna kkontribwixxa ammont ta’ garanziji bankarji, garanziji statali, fil-każ tal-ESM aħna għandna x-share capital u allura aħna kontribut finanzjarju dirett. Differenza oħra u li hija differenza sostanzjali hi li fil-każ tal-ewwel istituzzjoni, jiġifieri l-EFSF, l-operazzjonijiet tagħha kienu jolqtu direttament id-dejn pubbliku tal-pajjiżi membri. Mela aħna bħala pajjiż membru tal-EFSF għandna ammont mid-dejn pubbliku tagħna li huwa riżultat tal-operazzjonijiet tal-EFSF. Issa l-ESM, bħala istituzzjoni, m’għandhiex dan l-impatt biex ngħid hekk fuq id-dejn nazzjonali, u allura hija ferm aktar effiċjenti f’dak li tagħmel.

Ovvjament l-ESM tipprovdi l-assistenza tagħha lill-pajjiżi membri tagħha, jiġifieri din mhijiex miftuħa għal kulħadd imma miftuħa għall-pajjiżi membri, speċjalment dawk li qegħdin fiż-żona tal-Ewro għandhom kollha l-obbligu li jissieħbu fl-ESM. Fil-fatt l-aħħar li ssieħbet kienet il-Litwanja. Nerġa’ ngħid li kull pajjiż li jidħol fiż-żona tal-Ewro għandu bażikament l-obbligu legali li jissieħeb fl-ESM. Bħala governanza l-ESM għandu l-Bord tal-Gvernaturi li huwa magħmul dejjem mill-Ministri tal-Finanzi. U apparti l-annual general meeting, nistgħu ngħidu li meta jkun hemm deċiżjonijiet ta’ ċerta natura, dawn normalment imorru quddiem il-Bord tal-Gvernaturi. Fil-każ tagħna r-rappreżentant ta’ Malta huwa l-Ministru Edward Scicluna. Imbagħad hemm il-Bord tad-Diretturi li huwa magħmul mill-heads tal-Ministeri tal-Finanzi, mil-lat taċ-Ċivil, il-Permanent Secretaries relattivi. L-ESM għandha l-managing director u għandha diversi sotto-kumitati li jirrapportaw lill-Bord tad-Diretturi u minn hemmhekk imur għall-Bord tal-Gvernaturi.   
 
Naħseb li huwa ta’ unur għalina li bħala pajjiż ċkejken niċċerjaw sotto-kumitat minnhom. Dan huwa l-Budget Compensation Committee li jiltaqa’ b’mod regolari u li niċċerjah jien fil-kapaċità tiegħi bħala Direttur tal-ESM. Niltaqgħu b’mod regolari u nħarsu lejn il-baġit kif ukoll lejn issues ta’ recruitment u issues ta’ compensation li jingħataw l-impjegati tal-ESM. L-ewwel beda bħala Compensation Committee u mbagħad ir-remit tiegħu twessgħet fl-aħħar sena biex illum qegħdin inħarsu lejn il-baġit. Il-baġit tal-ESM l-ewwel imur quddiem dan il-kumitat u mbagħad dan jiġi approvat mill-Bord tad-Diretturi, u aktar tard mill-Bord tal-Gvernaturi. Mela kif għedtilkom dan il-kumitat huwa ċċerjat minn Malta u bħala membri għandna l-Ġermanja, il-Lussemburgu, Spanja u l-Irlanda.  

Kumitat ieħor huwa r-Risk Committee li jħares lejn l-operazzjonijiet u l-istrumenti finanzjarji li jkunu qegħdin jintużaw mill-istituzzjoni kif ukoll fejn jidħol is-self, jiġifieri lejn it-tip ta’ strumenti li tkun qiegħda tissellef bihom l-ESM kif ukoll lejn kif qiegħda tinvesti l-assi bħala istituzzjoni. L-ESM għandha kapital ta’ €704.8 biljun, li minnhom għandek €80 biljun li huwa subscribed capital, jiġifieri r-ratio bejn il-paid in u s-subscribed capital huwa ta’ 11.4%. Bażikament fejn jidħol il-paid in capital irid ikun ta’ minimu ta’ 15% tad-dejn li jkollha l-ESM. Din hija importanti għax meta għandek istituzzjoni bħal din li qiegħda hemmhekk biex tgħin lill-pajjiżi li jsibu ruħhom f’diffikultà, ma jistax ikun li hi stess issib ruħha f’ċerti diffikultajiet. U naħseb li din hija importanti.

Hemm diversi mekkaniżmi kif il-kapital jista’ jiġi infurzat. Minkejja l-interventi li għamlet bħala istituzzjoni f’diversi pajjiżi, s’issa għadu qatt - wara l-initial paid in capital - ma nħass il-bżonn li jkun hemm paid in capital addizzjonali. U jekk jinħass il-bżonn, wara li jkun hemm deliberazzjonijiet mill-Bord tad-Diretturi, dan jista’ jitlob li jkun hemm paid in capital addizzjonali, u allura hemmhekk ikun hemm mekkaniżmu li jiskatta u li permezz tiegħu jintalab li jkun hemm titjib fil-kontribut tax-shareholders lejn l-istituzzjoni.   

Bħala Malta l-contribution key tal-ESM hija bbażata fuq dik li hemm fl-ECB, jiġifieri fil-każ tagħna s’issa kkontribwixxejna €58 miljun. Fl-islide li jmiss nistgħu naraw kif ingħataw dawn it-€58 miljun. Fl-2012 kellna żewġ installments ta’ €11.7 miljun kull wieħed, żewġ installments oħra fl-2013 u l-aħħar installment kien f’April tal-2014. Bħala ESM għandha kapaċità li tislef imma ma tagħtix għotjiet lil min isib ruħu f’diffikultà. Is-self li tagħti normalment ikun b’rati vantaġġjużi imma huwa wkoll self kondizzjonat, jiġifieri mhux se tmur għand l-ESM u titlob self u dan se jagħtik is-self. Ħadd ma jmur għand l-ESM b’xi gost jew pjaċir. Normalment xi ħadd imur għand l-ESM għax ikun fid-diffikultajiet. Normalment ħafna pajjiżi – din rajnieha tiġri għal diversi drabi – jmorru għand l-ESM as a last resort. 

Issa bħala lending capacity din l-istituzzjoni għandha €500 biljun, jiġifieri għandha kapaċità kbira ħafna. Minn din is-somma fadlilha €376 biljun, jiġifieri hawnhekk qed nitkellmu fuq kapaċità sostanzjali. Ilum qegħdin f’sitwazzjoni fejn l-uniku pajjiż li għadu xi ftit jew wisq marbut mill-qrib mal-ESM - irrid nispjega ftit ieħor fuqha din - huwa l-Greċja.  Fil-fatt il-pajjiżi l-oħra kollha ħarġu minn dan il-programm. Dawn kienu l-Irlanda, Ċipru, Spanja u l-Portugall. Issa rrid ngħid ukoll li meta pajjiż joħroġ mill-programm tal-ESM ma jfissirx li huwa scot free imma jibqa’ jiġi monitored mill-qrib permezz ta’ dak li jgħidulu l-post programme surveillance. Mela jekk inti għandek pajjiż li kellu programm u llum ħareġ minnu, jiskatta mekkaniżmu ieħor li huwa l-post programme surveillance biex jaraw li dak il-pajjiż l-ewwelnett wettaq dawk ir-riformi meħtieġa waqt li kien fil-programm. Irridu ngħidu li normalment programm mhuwiex il-flus li jitpoġġew fuq il-mejda għad-dispożizzjoni tal-gvern ta’ dak il-pajjiż. U hawnhekk irridu ngħidu wkoll li l-ESM tislef lill-gvernijiet u mhux lill-individwi. It-talba biex l-ESM tintervjeni dejjem trid tiġi mill-gvern ta’ dak il-pajjiż. 

Normalment ikollok il-ministru tal-finanzi ta’ dak il-pajjiż li jikteb lill-Bord tal-Gvernaturi, jispjega l-fatti u jitlob l-għajnuna tramite l-ESM. U hemmhekk jiskatta mekkaniżmu fejn issir review, normalment tkun joint review magħmula minn tlieta jew erba’ istituzzjonijiet. Ħalli nispjega ftit hawnhekk għalxiex. Normalment inti għandek l-ESM innifisha, għandek il-Kummissjoni Ewropea, għandek il-Bank Ċentrali Ewropew u għandek il-Fond Monetarju Internazzjonali. S’issa l-interventi li saru matul il-kriżi, kemm f’dawk li kienu biex ngħid hekk l-ewwel interventi li saru ... U hawnhekk irrid infakkar li l-ewwel intervent li kien sar meta faqqgħet il-kriżi kien sar mal-Greċja. Imbagħad kien hemm l-Irlanda u pajjiżi oħrajn. 

Hemmhekk il-pajjiżi membri kienu esiġew li l-IMF dejjem għandu jkun imdaħħal fir-review għaliex din hija istituzzjoni internazzjonali li tgawdi ammont ta’ kredibilità. Apparti minn hekk din l-istituzzjoni għandha esperjenza twila f’dawn it-tip ta’ interventi. Dak li sar meta bdejna l-ewwel intervent fil-Greċja kien biex ngħid hekk self bilaterali, fejn pajjiżi membri jisilfu lill-Greċja, inkluż Malta. Imbagħad kienet twaqqfet l-EFSF li maż-żmien twaqqfet l-ESM minflokha. Imma dejjem il-pajjiżi membri esiġew li jkun hemm l-IMF on board u l-IMF normalment, dejjem ħlief fl-aħħar programm Grieg, ikkontribwixxa finanzjarjament għall-programm. Mela parti tkun ġejja mill-istituzzjonijiet Ewropej jew inkella fil-każ tal-ewwel programm bilaterali u l-IMF tagħti parti mis-self li sar lill-pajjiż.

L-aħħar intervent li sar mill-ESM kien il-programm - li għadu għaddej – Grieg u dan il-programm huwa ta’ €86 biljun. Parti minn dawn il-flus marru biex jgħinu lis-settur bankarju u parti minnhom marru biex jgħinu l-likwidità tal-Gvern. Fil-fatt nafu li meta pajjiż jispiċċa f’kondizzjoni bħal din, il-gvern tiegħu jsib ruħu kważi xott għal kollox mill-finanzjament li jkollu bżonn biex imexxi pajjiżu. Għandek ukoll faċilità li tgħin f’dawk li huma riformi. Jien spjegajt li meta jingħata dan is-self, dan ikun ikkondizzjonat u meta pajjiż jidħol f’dan il-programm, ħafna drabi xejn ma jibqa’ sagrosant. M’hemm xejn fil-qafas ekonomiku, soċjali u fl-istrutturi li jkun bena l-pajjiż li ma jiġix under review u li ma jintalabx li jinbidel. Jekk qegħdin nitkellmu fuq pensjonijiet, dawn mhumiex sagri u jistgħu jintmessu u jonqsu. L-istess ħaġa fuq il-pagi tal-ħaddiema u allura dawn jistgħu jintmessu wkoll. Riformi f’oqsma soċjali oħra jew riformi fi strutturi ekonomiċi.  Pereżempju, jkollok ċerta closed shops, ċerta setturi li huma protetti. M’hemm xejn li ma jistax jiġi up for review meta tiġi għal dawn il-programmi.  

Ovvjament meta għandek dawn it-tip ta’ programmi, il-pajjiż li qiegħed jissellef ma jkunx qiegħed f’pożizzjoni - mhux se ngħid li ma jagħtux każ ta’ xi jgħid dak il-pajjiż għax jingħata każ u jingħata wiżen ta’ dak li jkun qed jgħid – komda ħafna. Normalment l-ebda gvern meta jkun għaddej minn programm bħal dan ma jkun f’pożizzjoni komda ħafna għas-sempliċi raġuni li dawn il-kondizzjonijiet, ħafna drabi, ma jkunux kondizzjonijiet li ma jweġġgħux jew li ma jurtawx. Allura r-ramifikazzjonijiet ekonomiċi, soċjali, politiċi ta’ programmi bħal dawn normalment ma jkunux żgħar. Kien proprju għalhekk li ftit ilu għedt li l-ebda pajjiż ma jmur għal programm bħal dan qisu sejjer xi xalata. Fil-fatt imorru għal dan il-programm as the very last resort, għax il-gvern ta’ dak il-pajjiż ma jkunx jista’ jagħmel mod ieħor.  

Biss li hemm tajjeb u li naħseb hija esperjenza pożittiva minkejja dak li kultant jingħad hi li ħafna mill-interventi li saru kienu ta’ suċċess. Pereżempju l-Irlanda ħarġet mill-programm u tinsab miexja sew. Ċipru ħareġ mill-programm u miexi sew. L-istess il-Portugall u Spanja.  Spanja ma kellhiex programm sħiħ bħala pajjiż imma kellha intervent fuq is-settur bankarju, li allura jiġi intervent settorjali. Il-Greċja, kif tafu, għadha għaddejja bit-tielet programm tagħha. Kienu ċirkostanzi diffiċli ħafna imma għallinqas minn dak li jirrapportawlna fil-laqgħat b’mod regolari, jidher li qed isir ammont sostanzjali ta’ progress. Ovvjament kulħadd jispera li l-Greċja, fi tmiem dan il-programm tkun storja u kapitlu ieħor magħluq u allura jirnexxielha toħroġ minn dan il-programm b’ċerta suċċess.   

Sur President, dawn huma programmi abizzjużi u jrid ikun hemm commitment politiku kbir għax wieħed ma jistax iwettaq dawn il-programmi mingħajr commitment u investiment politiku. U naħseb li lkoll kemm intom tifhmuni meta ngħid li jrid ikun hemm investiment ta’ kapital politiku kbir f’dawn it-tip ta’ programmi. Issa hawnhekk għandna overview tal-programmi tal-Greċja, li b’kollox din ħadet tliet programmi, wieħed ta’ €73 biljun, ieħor ta’ €174 biljun u l-aħħar programm ta’ €86 biljun. Tajjeb ngħidu li filwaqt li l-IMF għadhom jipparteċipaw fir-review u f’dak kollu li jsir fid-diskussjonijiet kollha b’mod regolari, fit-tielet programm tal-Greċja l-IMF qatt ma kkontribwixxew b’mod finanzjarju. Dan sar għas-sempliċi raġuni li kien hemm diskussjoni tremenda dwar is-sostenibilità tad-dejn Grieg u kien hemm punti di vista kemm kemm konflinġenti. Madankollu mexjin hemmhekk ukoll. Hemm xi self mill-Greċja b’mod nominali imma xejn iktar minn hekk. L-IMF għandha parteċipazzjoni sħiħa fir-review tal-programm u fid-diskussjonijiet u naħseb li hemmhekk hemm kontribut qawwi ħafna. U dak baqa’ jsir b’mod regolari.

Mela l-programm tal-Greċja għadu għaddej u hawnhekk mhux se noqgħod nidħol f’ħafna dettalji. Se nagħti rendikont fuq fuq tad-disbursements li saru fil-Greċja, fejn hemmhekk l-affarijiet jidhru li mexjin u qabdu rotta pożittiva. Ovvjament kulħadd jawgura li dan il-programm jingħalaq eventwalment b’suċċess biex b’hekk inkunu nistgħu ngħidu li l-ESM m’għandhiex pajjiżi li qegħdin fi programm attiv u jifdlilha biss il-post programmes surveillance. Kif għedtilkom l-ESM bħala istituzzjoni wirtet lill-EFSF. Madankollu l-EFSF għadha ħajja għalkemm m’għadhiex tagħmel interventi imma ovvjament għad fadlilha xi self li trid tiġbor lura u għal din ir-raġuni għadha ħajja. L-EFSF ma tintervjenix hi direttament għax illum għandek l-ESM. (Interruzzjonijiet) L-exposure li għandna huwa ta’ 2.15% tal-GDP.  

L-ESM ukoll qiegħda tintlaqat, jiġifieri l-ESM tissellef mis-suq imma ovvjament il-flus li għandha tinvestihom ukoll. Il-low interest environment qiegħed jolqotha wkoll għax ovvjament għandek vantaġġ li għandek istituzzjoni li qiegħda tissellef bi prezzijiet li huma biex ngħid hekk fis-suq vantaġġjużi u min-naħa l-oħra l-qligħ li tagħmel hi minn investimenti tagħha jiġu limitati. Hawnhekk irridu niftakru li meta nitkellmu fuq l-ESM inkunu qegħdin nitkellmu fuq istituzzjoni li għandha rating mill-aktar għoli, jiġifieri qegħdin nitkellmu fuq istituzzjoni AAA rated. Dan huwa importanti ħafna għax meta tintervjeni għandha kredibilità kbira mhux bħal meta għandek xi ħaġa li hija inferjuri. Allura l-pajjiżi membri, ix-shareholders biex ngħid hekk, riedu li jkunu hemmhekk bħala istituzzjoni għax inkella l-kredibilità tal-istituzzjoni tbati. 

Bħala impjegati qegħdin nitkellmu fuq madwar 170 imma dawn ivarjaw skont iż-żmenijiet. Ovvjament issa li l-interventi tal-programmi qed jaslu fi tmiemhom dak it-tip ta’ xogħol jista’ jonqos. Imma hemm il-probabilità li jinfetħu d-diskussjonijiet dwar il-futur tal-istituzzjoni. Issa meta qed ngħid fuq il-futur tal-istituzzjoni mhux fis-sens jekk hux se tibqa’ hemm jew le għax m’hemmx dubju li l-ESM se tibqa’. Id-diskussjoni se tkun fuq jekk ir-remit tagħha jitwessax u din id-diskussjoni trid issir fost l-istati membri, fejn iridu jittieħdu ċerta deċiżjonijiet ta’ policy mill-istati membri. Il-probabilità hi mill-highest level fil-livell tal-Ministri tal-Finanzi u fil-livell tal-European Council, u allura fil-livell tal-kapijiet tal-istati wkoll.

Kif spjegajtilkom il-Litwanja kienet l-aħħar membru mid-19-il membru li ssieħeb fl-ESM. Spanja, il-Portugall u l-Irlanda ħarġu mill-programm. Mhux talli hekk imma talli hemm diversi minn dawn il-pajjiżi li qegħdin jantiċipaw il-pagamenti lura lill-ESM għax iħossuhom komdi biżżejjed. Inti hemmhekk għandek dejn li trid taqtgħu għax dan huwa self u mhux għotjiet. Dan huwa self b’imgħax vantaġġjuż u ovvjament irid jitħallas lura.  U fil-fatt hemm diġà minn dawn il-membri li ħarġu mill-programm u antiċipaw biex ngħid hekk il-ħlas lura f’ċerti pagamenti. Normalment li jsir huwa li tittieħed deċiżjoni wara li titressaq talba mill-gvern ta’ dak il-pajjiż, liema talba titressaq lill-Bord tal-Gvernaturi u dawn jieħdu deċiżjoni fuq il-ħlas lura antiċipat tal-istituzzjoni.   

L-ESM – fil-fehma tiegħi dan huwa importanti - ħadet l-opportunità u bdiet tevalwa l-esperjenza tagħha mit-twaqqif tagħha u l-interventi u l-programmi li għamlet. Fil-fatt ikkummissjonat review li tmexxa minn Gertrude Tumpel-Gugerell. Dan kien review  interessanti ħafna u fih hemm ammont ta’ rakkmandazzjonijiet li jevalwaw l-esperjenza li għaddiet minnha l-istituzzjoni li llum bdiet timmatura. Meta inti għandek istituzzjoni li għadha fil-bidu tagħha biex ngħid hekk ... Dan m’għandekx esperjenzi kbar u għandek staff li għadu kif ġie recruited. Allura mill-hindsight dejjem se titgħallem għax jekk wieħed iħares lura jista’ jgħid li hemmhekk stajna għamilna l-affarijiet aħjar. U l-ESM bażikament għamlet l-istess ħaġa. Nerġa’ ngħid li dan huwa rapport interessanti li ġie diskuss u ppreżentat fl-annual general meeting, li normalment isir fil-Lussemburgu, fil-kwartieri tal-ESM stess, u huwa biex ngħid hekk evalwazzjoni bir-rakkmandazzjonijiet li wieħed jistenna li jiġi segwit u li jkun hemm segwitu tiegħu.   

Hawnhekk qiegħed nagħti ftit highlights dwar dak li sar għax ma rridux ninsew li hawnhekk qegħdin nitkellmu fuq il-financial report tal-2016. Ovvjament ma semmejtx dak kollu li sar mill-istituzzjoni imma tajt ftit numri finanzjarji ħfief ħfief. Fl-aħħar tal-2016 bħala istutuzzjoni kellha balance sheet ta’ kważi €800 biljun, bi kważi żieda ta’ €14-il biljun fuq is-sena ta’ qabel. Bħala profitt għas-sena finanzjarja 2016 qegħdin nitkellmu fuq €569 miljun. Hawnhekk intlaqtet mir-rati baxxi tal-interessi u allura jekk tikkumpara mas-sena ta’ qabel tara li kien hemm nuqqas ta’ €160 miljun. Bħala operating costs li tinkludi d-diprezzament, bażikament qegħdin nitkellmu fuq €54 miljun meta kkomparat ma’ €50 miljun għas-sena 2015. Imbagħad għandek x-shareholders equity, il-cash positions li dawn jiġu highlighted ... Dik hija overview ħafifa u jekk hemm xi mistoqsijiet x’tagħmlu lest li neħodhom.  

Qabel xejn nixtieq inpoġġi fuq il-Mejda tal-Kamra dan ir-rapport:

 European Stability Mechanism.

                               Kopja tal-EFSF/ESM Financial Assistance - Evalutation Report miktub mill-Mag. Gertrude Tumpel-Gugerell u maħruġ f’Ġunju 2017; u

 	Kopja tar-rapport annwali għas-sena 2016 tal-European Stability Mechanism (ESM); 

IĊ-CHAIRPERSON: Grazzi ħafna ta’ din il-preżentazzjoni. Rimarki? L-Onor. Zammit Lewis. 

ONOR. EDWARD ZAMMIT LEWIS: Sur Camilleri, fil-bidu inti għedt li meta bdiet il-kriżi finanzjarja kien hemm sitwazzjoni fejn ir-rieda tal-pajjiżi membri f’dak il-mument dejjem kien li jdaħħlu l-IMF minħabba t-track record tiegħu f’dan is-settur meta jiġi biex jiddilja mal-gvernijiet ta’ pajjiżi fejn jidħlu avvanzi ta’ flus. Allura kif ġiet stabbilita din is-sitwazzjoni, li fil-bidu kienet taħdem permezz ta’ garanziji fuq livell bilaterali u mbagħad daħlet l-EFSF li kienet bħala reazzjoni għal dak li kien qiegħed jinqala’ u allura ried ikun hemm a corporate entity li tista’ tavvanza dawn il-fondi, imbagħad ovvjament permezz ta’ trattat għax dik hija differenza oħra ... L-ESM huwa stabbilit permezz ta’ trattat tal-pajjiżi membri. Inti tara konverġenza fl-irwoli min-naħa tal-IMF u min-naħa tal-European Stability Mechanism?

IS-SUR ALFRED CAMILLERI: Jien naħseb li hemm kumplimentarità kbira. Li hu żgur hu li bħala istituzzjoni għenet ħafna biex tirritorna l-istabilità u dik kienet waħda mill-għanijiet prinċipali għat-twaqqif ta’ din l-istituzzjoni. Issa l-ESM u l-IMF jikkoperaw flimkien, kemm fil-programm li kellna s’issa, inkluż dak tal-Greċja li għadu kurrenti u kif ukoll fil-post programme review, dejjem ħadmu mill-qrib ħafna. Din hija xi ħaġa naturali għax l-għanijiet tagħhom huma kumplimentari għal xulxin. Waħda qiegħda taħdem fuq livell Ewropew u l-IMF għandha rwol usa, rwol mondjali imma hemm konverġenzi enormi, hemm kumplimentarità totali u allura dawn ma jistgħux ma jaħdmux flimkien. Anzi importanti ħafna li jagħmlu hekk.   

ONOR. EDWARD ZAMMIT LEWIS: Fil-każ tal-uniku pajjiż li għadu għaddej bil-programm u hemm l-objettivi li jridu jintlaħqu, jiġifieri qed nirriferi għall-Greċja, tista’ tgħidilna jekk hux qed jinżammu dawk il-commitments? Hawnhekk mhux qed nirriferi għall-objettivi finanzjarji biss, fis-sens jekk dawn bdewx għax mill-brief li ħejjejtilna jidher li lanqas bdew dawk l-obbligi tal-ħlas lura min-naħa tal-Greċja. Hawnhekk qed nitkellem aktar fuq obbligi ta’ riformi interni li kellhom isiru fil-pajjiż biex ovvjament dan iqum fuq saqajh strutturalment. Bdew isiru dawn ir-riformi u qed issir xi forma ta’ surveillance? Inti semmejt il-post surveillance però waqt il-programm x’tip ta’ surveillance jkun hemm u kif jiġi mħaddem? 

IS-SUR ALFRED CAMILLERI: L-ewwelnett waqt il-programm ma jgħaddux flus, fis-sens li inti għandek pakkett finanzjarju u dak il-pakkett finanzjarju jinqasam. Imbagħad għandek il-programm li jkun fih ammont ta’ kondizzjonijiet. Issa qabel ma tingħata t-tranche normalment il-pajjiż inkwestjoni jrid iwettaq numru ta’ riformi u jrid jonora – jiġifieri jiġu ċertifikati - ammont ta’ kondizzjonijiet. Mela għandek dawk l-erba’ istituzzjonijiet li semmejtilkom aktar qabel li normalment imorru fil-pajjiż u fi djalogu mal-gvern ta’ dak il-pajjiż jaraw li jekk hemm liġijiet, dawn jingħaddu mill-Parlament u jibdew jiġu infurzati. Qabel ma jkun hemm dik iċ-ċertifikazzjoni t-tranche li jmiss ma tgħaddix. Kif għedtilkom aktar qabel li tkun fi programm mhijiex xalata. Hawnhekk il-Ministru jista’ jelabora ftit aktar imma normalment ir-rapporti ta’ dawn il-missjonijiet jgħaddu waqt il-Eurogroup tal-Ministri, fejn hemmhekk jingħata rendikont b’mod regolari.  

Naħseb li hawnhekk il-Ministru jista’ jikkolabora imma nista’ ngħidilkom li huwa diffiċli li jkun hemm aġenda tal-Eurogroup u ma jkollokx ir-rapport fuq il-Greċja u fuq il-pajjiżi li jkunu fi programm fuq dik l-aġenda. Allura jingħata update b’mod regolari imma normalment il-Ministri japprovaw l-għoti tat-tranche li jmiss wara li jkunu sodisfatti li l-kondizzjonijiet f’dik il-parti tal-programm ġiet imwettqa b’mod sodisfaċenti u b’mod effettiv.  

IĊ-CHAIRPERSON: Grazzi ħafna.

ONOR. EDWARD SCICLUNA: Nirringrazzja lis-Sur Camilleri u l-istaff tiegħu għal din il-preżentazzjoni tajba ħafna li għadu kif ressqilna. Naħseb li lkoll kemm aħna naqblu li kienet komprensiva ħafna. Li forsi xtaqt ngħid hu li l-ewwel nett, bħalma kien hemm fl-aħbarijiet, kien hemm diżgwid bejn l-IMF u l-European Central Bank u l-Commission.  Dan id-diżgwid kien fuq il-mod ta’ kif kienet qed tħares lejn il-Greċja u l-iktar li ma qablitx kienet li n-naħa Ewropea kienet qed tesiġi li biex il-Greċja tingħata l-aħħar tranche mit-tielet programm, il-Greċja riedet tagħmel primary surplus ta’ 3.5%! Issa min ikun f’dan ix-xogħol jaf li din mhijiex xi ħaġa faċli u mbagħad trid tagħmilhom għal madwar seba’ snin. L-IMF ħasset li jkun inutli li biex ngħidu hekk “you flog a dead horse” imma billi din kienet xi ħaġa politika, fis-sens li l-Kunsill baqa’ jinsisti fuqha, allura kien hemm dan id-diżgwid.

Diżgwid ieħor kien fuq il-fatt li l-IMF tirrispondi lill-Gvernaturi tagħha globalment u n-non EU members kienu qed iħossu li bejn il-fatt li l-Executive Director Lagarde, li hija Ewropea, kienet ukoll il-Ministru tal-Finanzi għal Franza, u bejn ħaġa u bejn oħra li l-IMF kienet qed tkun ġeneruża ż-żejjed meta tagħti dawk l-ammonti kbar ta’ flus b’dak il-mod. Dan id-diżgwid beda jinbena bil-mod il-mod u kienet daqsxejn imbarazzanti, però imbagħad bid-diplomazija ta’ Lagarde u min-naħa tal-Unjoni Ewropea ppruvaw kemm jista’ jkun imewtuha u bdew jersqu xi ftit lejn xulxin. 

Naħseb li huwa importanti li nifhmu li s-silver lining ta’ kull pajjiż li jkun f’dan il-programm hu li ma jibqax jiddependi aktar fuq dan il-programm. Mhux qed ngħid li jħallsu lura għax dak ikollu jagħmlu xi darba, meta jagħmlu, imma l-fatt li jħossu ħieles u jkun ħieles biss meta s-swieq finanzjarji internazzjonali jkollhom il-fiduċja fih u jsellfuh. Dawn mhux qed jagħtu l-karità, jiġifieri dawn il-pajjiżi jissellfu qegħdin u jissellfu għax meta marru fis-swieq internazzjonali raw li r-rati ta’ imgħax huma sky high, jiġifieri l-premium li jitolbuhom minħabba r-riskju ta’ falliment ikun kbir u jkun jaqbeż is-7%! Issa bħalma nafu jekk jaqbeż is-7% fiż-żmien tal-lum ikun ifisser li l-imgħax tant jakkumula mad-dejn li l-pajjiż jispiċċa jfalli xorta waħda. Darba l-Italja, fi żmien Berlusconi kienet se tmiss is-7% u bdew jgħidu li l-Italja se tispiċċa bħall-Ġreċja. Issa għalkemm il-Greċja hija problema kbira, bħala pajjiż huwa żgħir. U diġà qiegħda tgħid li għad jasal żmien li jkun hemm pajjiżi li se jsellfu lill-Greċja b’rati li jkunu insapportabbli. Dak huwa l-exit programme.

Fuq l-evalwazzjoni ta’ min jinnota li istituzzjoni li hija five-star mhux biss hija perċepita imma titlob li xi ħadd jiċċertifikaha b’mod indipendenti. Jiġifieri din l-evalwazzjoni ta’ Gertrude li ġiet ippreżentata u mpoġġija fuq il-mejda tal-Kumitat f’dak ir-rispett hija evalwazzjoni trasparenti fuq l-ESM. Dwar l-IMF naħseb li l-pajjiżi se jaslu biex isibu qbil. L-idea hi li din issir bank, jiġifieri li tista’ tissellef, kif fil-fatt qiegħda tagħmel, imma mbagħad li ssellef u allura tiġi a European Monetary Fund u tkun istituzzjoni Ewropea.  U b’hekk tipprova tirrispondi in some way fuq il-biċċa xogħol tal-ewro. Bħalissa Franza qiegħda timbotta wkoll l-idea li jkun hemm baġits għal dawk il-pajjiżi li jkunu fi żmien ħażin billi tagħtihom xi self imma din ma tantx qiegħda tintogħġob minn ċerti pajjiżi. Jidher ukoll li hemm xi rainy day fund, fejn aħna nibdew nġemmgħu ħalli dawn imbagħad jingħataw fi żmien diffiċli. Bażikament dawn huma l-ħsebijiet. Issa bl-iżviluppi politiċi li hemm fil-Ġermanja, sfortunatament dawn l-affarijiet se jiġu delayed. Imma bejn wieħed u ieħor dawk huma l-iżviluppi li wieħed qed jistenna f’dan ir-rigward. 

IĊ-CHAIRPERSON: L-Onor. Claudio Grech.

ONOR. CLAUDIO GRECH: Jekk m’iniex sejjer żball fil-bidu ta’ din is-sena kien hemm xi short term measures marbutin b’mod partikolari mal-Greċja. Dawn kienu ġew approvati? U kif qed taraw li se jimpattaw? Safejn naf jien kien hemm xi tliet miżuri li ġew triggered minħabba li l-Greċja kienet irreġistrat dak il-surplus marġinali u allura kien hemm xi tliet miżuri ta’ debt relief. Ma naħsibx li dawn laħqu daħlu taħt dan ir-review hux hekk? Forsi tista’ tagħtina spjegazzjoni ħafifa fuqha din għax ma kontx ċar x’riedu jfissru bih dak ir-debt relief.  

IS-SUR ALFRED CAMILLERI: L-ewwel nett l-issue tad-debt relief hija fuq il-ħelsien mid-dejn jew inkella li l-piż tad-dejn jitnaqqas mill-pajjiż konċernat. Id-dibattitu li kien hemm u li aċċenna għalih il-Ministru bejn l-awtoritajiet fuq livell Ewropew u l-IMF kien dwar is-sostenibilità tal-piż tad-dejn Grieg u dwar kemm il-Greċja tiflaħ għall-piż tad-dejn li għandha. Hawnhekk ma rridux ninsew li minkejja li dan is-self sar ukoll taħt dawn il-programmi u huwa self b’rati vantaġġjużi ħafna, ċertament mhux bis-7%, imma xorta waħda huwa dejn u għalkemm il-maturità tiegħu hija mbiegħda, xi darba jrid jitħallas lura. Għaldaqstant qamet id-diskussjoni dwar meta se jkun il-mument opportun li jingħata konsiderazzjoni għat-tħaffif tal-piż tad-dejn. Li ġara hu li kien hemm diskussjoni fil-EuroGroup u hemmhekk il-qbil kien li hemm ċerti affarijiet li jistgħu jsiru. 

Fil-fatt hawnhekk għandkom ukoll kopja tal-Eurogroup statement on Greece li ħareġ wara l-laqgħat tal-Eurogroup. Imma s’issa d-diskussjoni dwar l-azzjonijiet li se jittieħdu għad trid issir u din se ssir lejn l-aħħar tal-programm. Għalxiex? Għax it-teżi hi li nitkellmu fuq kif nistgħu ngħinu aktar meta l-programm, bil-kondizzjonijiet kollha li jkunu ġew innegozjati u maqbulin, ikun twettaq b’suċċess. Hemmhekk ikun il-mument opportun biex nidħlu f’diskussjoni oħra dwar kif nistgħu nħaffu l-piż tad-dejn lill-Greċja. Biex ngħid hekk hemmhekk intlaħaq ftehim dwar il-parametri imma s’issa għadu ma twettaqx fil-prattika. Bażikament dawn il-parametri huma maqsumin fuq tliet livelli; għandek dak li jista’ jsir fix-short term, għandek dak li jista’ isir fil-medium term, li normalment aħna nsejħulu fi żmien tliet snin, u mbagħad għandek dak li jista’ isir in the longer term, li normalment ikun minn 5 snin ‘il fuq. Hawnhekk il-parametri ġew maqbula imma diskussjoni sostantiva fuq x’azzjonijiet se jittieħdu, kif se jittieħdu, eċċ., normalment issir lejn l-aħħar tal-programm.  

Sur President, bil-permezz tiegħek se nħallilkom kopja ta’ din il-press release;  

	Kopja ta’ Press Release 277/16 dwar “Eurogroup statement on Greece”, maħruġa fil-25 ta’ Mejju 2016.

ONOR. CLAUDIO GRECH: Il-politika tal-ESM biex issellef ma tużax il-kapital? Il-kapital iżżommu u tagħti l-bonds hux hekk?

IS-SUR ALFRED CAMILLERI: L-ESM toħroġ li tiġbor mis-suq u tislef u normalment il-kapital ma tmissux.

ONOR. CLAUDIO GRECH: Il-capital debt relief, dak li nvestejna aħna bl-ebda mod ma jista’ jitnaqqar hux hekk?

IS-SUR ALFRED CAMILLERI: Ħalli nkunu ċari hawnhekk; il-politika tal-Gvern - u din ħarġet kemm-il darba mill-istatement tal-Ministru - ċertament hi dik li aħna, mis-self tal-Greċja, ma jintmissx il-kapital. Aħna li qed ngħidu hu li jekk ir-rati tal-interessi kienu mod, minflok tħallas tant dawn jitnaqqsu ftit u jekk id-dejn kellek tħallsu fi żmien 10 snin, issa tista’ tħallsu fi żmien 15-il sena. Hemmhekk diġà għandek ċerta serħan il-moħħ u aħna fuq dawn it-termini qed nitkellmu. Nerġa’ ngħid li l-pożizzjoni tal-Gvern hi li fejn jidħol il-kapital, jiġifieri dak li slifna, ma jintmissx u jrid jingħata kollu. Dik hija l-pożizzjoni li ġiet espressa kemm-il darba meta qamet din l-issue.

IĊ-CHAIRPERSON: Aktar rimarki? (Onor. Membri: Le) Sur Camilleri, nirringrazzjawk tar-rendikont eċċellenti li tajtna fuq din il-materja.    

Sinjuri, hemm xi affarijiet oħra li tixtiequ tiddiskutu? Li nixtieq ngħidilkom hu li jekk inhu komdu għalikom nhar it-Tlieta, 19 ta’ Diċembru fis-6.30 p.m. se jkollna laqgħa mal-Gvernatur tal-Bank Ċentrali sabiex miegħu niddiskutu the domestic micro economic and banking sector developments. Tajjeb għalikom? (Onor. Membri: Iva) Mela dik il-laqgħa hija konfermata u għalhekk nitlob lis-Segretarja tagħna sabiex tavża lill-Gvernatur tal-Bank Ċentrali.

Irrid ninfurmakom ukoll li kellna laqgħa mad-delegazzjoni tal-IMF u hawnhekk nixtieq nirrignrazzja lill-Onor. Clayton Bartolo li kien preżenti għaliha. Rimarki? L-Onor. Claudio Grech.

ONOR. CLAUDIO GRECH: Sur President, ma nafx jekk fl-ewwel laqgħa kienx hemm diskussjoni dwar x’suġġetti se jkollu dan il-Kumitat fil-pipeline u kienx hemm qbil fuq dawn is-suġġetti?  

IS-SINJURA ANNA SCHEMBRI COLEIRO: Onor. Grech, fil-Minuti għandek issib is-suġġetti li ssemmew. 

ONOR. CLAUDIO GRECH: Suġġett li xtaqt inressaq kien fuq il-ħaddiema barranin imma jidher li qiegħed in the pipeline.  

IĊ-CHAIRPERSON: Onor. Grech, din l-ewwel laqgħa kienet importanti ħafna għaliex skont il-liġi normalment kellna nagħmluha f’Marzu imma minħabba l-elezzjoni kellna nagħmluha aktar tard. Għalhekk kienet xi ħaġa urġenti li niddiskutuha mill-ewwel. Ħsibna wkoll li s-suġġett tal-Bank Ċentrali huwa interessanti ferm u li dan is-suġġett għandu jkun fit-tieni laqgħa tagħna. Imma naħseb li fit-tielet laqgħa tagħna nistgħu niddiskutu dan is-suġġett li qed issemmi inti għax huwa wkoll suġġett importanti ħafna mil-lat ekonomiku. Nirringrazzjakom.

Fit-7:46 p.m. il-laqgħa ġiet fi tmiemha u l-Kumitat aġġorna għal data u b’aġenda li jiġu komunikati iktar tard.

